
Terima Kasih Saudara / Saudari Pengerusi Majlis, 

Assalamualaikum Warahmatullahi Wabarakatuh 

Salam Sejahtera 

 

SALUTASI 

(Akan diberikan pada hari program) 

 

MUKADIMAH 

 

1. Alhamdulillah, malam ini kita berada di dalam dewan 

keramat bukan sekadar untuk makan malam tapi malam 

ini kita berhimpun untuk meraikan satu perjalanan besar 

bangsa - satu perjalanan yang bermula daripada 

keinsafan, dibina dengan pengorbanan, dan diteruskan 

dengan amanah yang tidak pernah padam.  

 

2. Enam dekad MARA berkisar kisah anak desa yang diberi 

peluang untuk melangkah ke menara ilmu.   

Kisah keluarga susah yang berubah nasib kerana 

seorang anak mendapat pendidikan.  

 

Kisah usahawan kecil yang dibimbing sehingga menjadi 

jutawan.  

 

Kisah menjaga maruah Bumiputera yang tidak sesekali 



dibiarkan ketinggalan.  

 

3. Sejak daripada semangat RIDA kepada kelahiran 

MARA... daripada era Dasar Ekonomi Baru hingga 

kepada agenda pemerkasaan Bumiputera dan hari ini 

melalui PuTERA35...  

 

MARA menjadi jambatan.   

Jambatan daripada kemiskinan kepada ilmu.   

Jambatan daripada keterbatasan kepada peluang.  

Jambatan daripada kampung dan desa kepada pentas 

kemajuan negara.  

 

4. Justeru, pada malam yang penuh bermakna ini, saya 

ingin merakamkan setinggi-tinggi penghargaan kepada 

seluruh keluarga besar MARA - generasi terdahulu dan 

masa kini - serta semua rakan strategik yang telah 

bersama-sama menjadikan MARA sebuah institusi yang 

terus hidup dan berjasa kepada bangsa dan negara. 

 

SINERGI MARA: DARI EKOSISTEM KE KONGLOMERAT 

PEMBANGUNAN 

Hadirin sekalian, 

 

5. Hari ini, MARA telah berevolusi menjadi sebuah 



ekosistem pembangunan yang menyeluruh yang 

bukan sahaja membina institusi, tetapi membina masa 

depan. Daripada pendidikan, kepada latihan kemahiran, 

keusahawanan, pembiayaan, sehingga kepada 

pelaburan strategik - semuanya dirangka dalam satu 

rantaian nilai yang saling melengkapi. 

 

6. Namun, kita harus akui dengan penuh keinsafan bahawa 

kekuatan ini tidak boleh dibina secara bersendirian. Ia 

lahir daripada sinergi yang tulus dan berpanjangan. 

Kita mesti berganding bahu melalui pendekatan cross-

functional bersama semua pemegang taruh Bumiputera 

di seluruh negara.  

 

7. Jika enam dekad lalu menjadi asas kekuatan MARA, 

maka empat dekad mendatang mesti menjadi medan 

lonjakan baharu untuk membawa MARA menuju satu 

abad kegemilangan sebagai tonggak pembangunan 

Bumiputera dan pemain penting di pentas global. 

 

KECEMERLANGAN PENDIDIKAN: MELAHIRKAN 

GENERASI HOLISTIK 

Hadirin sekalian, 

 

8. Jika kita berbicara tentang kekuatan MARA, maka 



asasnya adalah pendidikan kerana di situlah kita 

membentuk masa depan. Kejayaan MRSM dalam SPM 

2025 yang mendominasi kedudukan teratas satu 

isyarat jelas bahawa sistem yang kita bangunkan berjaya 

melahirkan generasi yang seimbang, bukan sahaja 

cemerlang dalam ilmu, tetapi kukuh dalam nilai dan 

sahsiah. 

 

9. Model seperti MRSM Ulul Albab memperlihatkan 

dengan jelas pendekatan pendidikan holistik yang 

kita bawa. Kita melahirkan pelajar yang bukan sahaja 

menguasai sains dan teknologi, tetapi juga hafaz al-

Quran. Inilah acuan sebenar pendidikan MARA. 

Alhamdulillah, 221 pelajar huffaz 30 juzuk berjaya 

memperoleh straight A’s - membuktikan bahawa al-

Quran dan kecemerlangan akademik mampu bergerak 

seiring.  

 

10. Saya juga tidak mahu melahirkan generasi yang hanya 

pintar tetapi kosong nilai. Melahirkan individu yang hebat 

di atas kertas tetapi rapuh dari segi adab dan akhlaknya. 

Sebaliknya, kita mahu membentuk pemimpin masa 

depan yang berilmu dan bersahsiah yang mampu 

memimpin negara dengan hikmah di dalam dunia yang 

semakin mencabar.  



11. Dalam masa yang sama, kita turut melangkah lebih jauh 

melalui transformasi pendidikan kemahiran menerusi 

penjenamaan TVETMARA. Ini bukan sekadar 

perubahan nama, tetapi satu anjakan besar dalam 

memastikan kandungan, standard dan kualiti latihan 

benar-benar memenuhi keperluan industri dan ekonomi 

masa hadapan. 

 

12. Alhamdulillah, hari ini kebolehpasaran graduan 

TVETMARA melebihi 98%. Ini membuktikan bahawa 

pendekatan kolaboratif bersama industri dan pelbagai 

perkongsian strategik telah berjaya memastikan latihan 

yang diberikan bukan sahaja relevan, tetapi berimpak 

tinggi kepada pasaran kerja. 

 

13. Namun, aspirasi kita tidak boleh terhenti di situ. Kita tidak 

lagi mahu melahirkan graduan yang sekadar mencari 

pekerjaan. Kita mesti melahirkan teknousahawan dan  

pencipta peluang kepada pertumbuhan ekonomi 

negara.  

 

14. Justeru, saya menyeru rakan-rakan industri untuk terus 

bersama-sama kami membuka ruang, membimbing dan 

melatih generasi ini agar mereka bukan sahaja bersedia 

untuk masa depan, tetapi mampu menguasai masa 



depan itu sendiri. 

 

Hala Tuju MARA: Dari Peluang Kepada Penguasaan 

Hadirin sekalian, 

 

15. Pastinya, selepas enam dekad MARA berdiri sebagai 

institusi amanah rakyat, saya mengimpikan agar 

MARA terus memperkukuh gerak kerjanya dalam 

memangkin pembangunan ekonomi dan sosial 

Bumiputera untuk dekad-dekad mendatang. 

 

16. Hala tuju kita mesti jelas. MARA mesti bergerak 

daripada sebuah institusi yang hanya membuka 

peluang, kepada sebuah ekosistem yang membina 

kekuatan. Bukan sekadar melahirkan penerima 

manfaat, tetapi melahirkan generasi yang mampu 

bersaing dan memimpin.  

 

17. Sebab itu, agenda MARA mesti berpaksikan tiga perkara 

besar: penyertaan, pemilikan dan penguasaan 

ekonomi Bumiputera. Semangat ini mesti selari 

dengan PuTERA35 serta Pelan Strategik MARA 2026–

2030. Namun, pelan sahaja tidak mencukupi. Yang lebih 

penting ialah keberanian untuk melaksanakannya 

dengan jujur, tegas dan pantas.  



18. Dalam pendidikan, kita mesti memastikan tiada anak 

bangsa yang tercicir. Saya suka melihat usaha melalui 

MARA Education Sponsorship Programme (MESH) 

yang mana pelajar daripada golongan asnaf, B40 dan 

M40 diberi ruang mengakses pendidikan berkualiti. 

Melalui Wakaf MARA Madani pula, hampir RM100 juta 

telah dikumpul sebagai pelaburan jangka panjang 

dalam pembangunan modal insan negara.  

 

19. Saya tidak mahu masa depan seseorang anak bangsa 

ditentukan oleh kemiskinan keluarganya, tetapi oleh 

peluang yang diberikan serta kesungguhan yang 

dizahirkan. 

 

20. Dalam tenaga kerja, latihan MARA mesti terus 

dipadankan dengan keperluan industri. Dengan 345 

institusi pendidikan dan lebih 143,000 enrolmen 

pelajar, MARA mempunyai kapasiti besar untuk 

membentuk bakat negara. Institusi MARA tidak boleh 

hanya menjadi tempat menimba ilmu, tetapi medan 

mencipta nilai dan inovasi. Berubah daripada knowledge 

consumption to knowledge creation.  

 

21. Dalam keusahawanan pula, lebih 1.34 juta usahawan 

telah menerima manfaat daripada ekosistem MARA. 



Namun, saya tidak mahu usahawan Bumiputera kekal 

kecil. Kita mahu mereka naik kelas, menembusi pasaran 

baharu dan menjadi pemilik jenama bertaraf global.  

 

22. Dalam pelaburan pula, MARA mesti lebih berani. 

Dengan 32 syarikat aktif dalam sektor seperti 

pendidikan, kewangan, hartanah, aeroangkasa, 

pengangkutan dan perkhidmatan industri - aset 

MARA mesti dioptimumkan dengan disiplin, tadbir urus 

yang baik dan keberanian komersial yang jelas.  

 

23. Akhirnya, saya mengimpikan MARA menuju 100 

tahun sebagai sebuah konglomerat pembangunan 

Bumiputera yang mandiri, berdaya saing dan tidak 

terlalu bergantung kepada peruntukan kerajaan.  

 

24. Sebab itu, Akta MARA perlu diperkukuh agar hala 

tuju ini tahan zaman. Dasar yang baik mesti diteruskan, 

yang lemah mesti diperbaiki, dan Akta Ibu MARA ini 

yang mesti menjadi kubu kepada agenda Bumiputera. 

 

PENUTUP 

Hadirin sekalian, 

 

25. Akhirnya, enam dekad MARA bukan sekadar kisah 



sebuah institusi. Ia adalah kisah amanah, peluang dan 

maruah bangsa yang terus diangkat. Namun, perjalanan 

kita belum selesai. Enam puluh tahun yang lalu adalah 

asas. Dekad mendatang adalah medan pembuktian. 

 

26. Maka, marilah kita bersama pastikan MARA terus 

menjadi jambatan mobiliti sosial, pemangkin ekonomi 

Bumiputera dan institusi amanah yang kekal relevan 

merentasi zaman. 

 

27. Jika kebersamaan ini terus kita pertahankan, saya yakin 

MARA akan terus melangkah lebih gagah  sebagai 

institusi yang mengangkat Bumiputera, memperkukuh 

ekonomi negara dan membina masa depan Malaysia 

yang lebih gemilang.  

 

Sekian,  

Wabillahi Taufiq Wal Hidayah, Wassalamuaikum 

Warahmatullahi Wabarakatuh.  

 


	SALUTASI

